
SALUTASI SEWAJARNYA  

 

MUKADIMAH 

 

Terbang tinggi si burung helang, 
Berkicau murai di tepi laman; 

Majlis diraikan penuh gemilang, 
Penyuntik semangat sepanjang zaman. 

 

Bismillahir Rahmanir Rahim. 

Assalamualaikum Warahmatullahi Wabarakatuh, 

Salam Sejahtera, dan Salam Malaysia MADANI. 

 

1. Alhamdulillah, bersyukur kita ke hadrat Allah 

SWT kerana dengan izin-Nya, kita dapat 

berhimpun di KPM Ayer Molek (ACCA 

Approved Learning Partner), bagi menjayakan 

program AYMO x MyPAC: Empowering 

Excellence MARA 2026. Terima kasih atas 

jemputan untuk saya menyampaikan ucaptama 

dalam majlis yang penuh bermakna ini. 



Sidang hadirin sekalian, 

2. Agenda utama majlis hari ini adalah untuk 

menzahirkan setinggi-tinggi penghargaan 

dari kami di Majlis Amanah Rakyat (MARA) 

kepada para penaja, seperti Malayan 

Banking Berhad (Maybank), Yayasan 

Khazanah, Majlis Agama Islam dan Adat 

Istiadat Melayu Perlis (MAIPS) dan Bank 

Islam Malaysia Berhad (BIMB). Anda semua 

merupakan tunjang utama yang 

memperkasakan akses pendidikan berkualiti 

kepada pelajar-pelajar tajaan MyPAC, 

khususnya di KPM Ayer Molek ini. 

 

3. Pelaburan yang pihak penaja berikan bukan 

sekadar bantuan kewangan. Ia adalah 

pelaburan masa depan yang meruntuhkan 

tembok kemiskinan dan membina jambatan 

kejayaan. Komitmen berterusan ini amat 



bermakna bagi memastikan tiada anak bangsa 

yang berbakat tercicir daripada arus pendidikan 

perakaunan profesional.  

 

 

4. Juga menjadi hasrat dan cita-cita kami di 

MARA untuk mengukuhkan hubungan 

strategik antara MARA dengan MyPAC. 

Kolaborasi ini merupakan contoh terbaik 

penjalinan kerjasama pintar antara agensi 

amanah bumiputera dengan badan profesional. 

Melalui perkongsian kepakaran, fasiliti, dan 

jaringan industri, insyaallah kita mampu 

melahirkan lebih ramai akauntan bumiputera 

yang kompeten dan berintegriti tinggi.  

 

5. Hubungan erat ini perlu terus dipertahankan 

dan diperluaskan agar matlamat 

memartabatkan sosioekonomi bumiputera 

melalui pendidikan premium dapat dicapai 

secara berimpak tinggi. Sesungguhnya, MARA 



amat menghargai kepercayaan dan 

sumbangan yang telah diberikan oleh rakan-

rakan penaja kita. 

Hadirin yang saya hormati. 

6. Sebagaimana yang sedia maklum, Kolej 

Profesional MARA Ayer Molek (KPMAM) ini 

merupakan salah satu institusi tersohor MARA 

di dalam bidang perakaunan. Di kesempatan 

ini, saya ingin berkongsi beberapa pencapaian 

membanggakan KPM Ayer Molek, khususnya 

yang berkaitan dengan bidang perakaunan. 

Sebagai contoh, kolej ini telahpun meraih 

“Status Gold ACCA Approved Learning 

Partner” bermula pada tahun 2022 dan “ACCA 

Licensed Computer Based Examination 

Centre” berkuatkuasa dari tahun 2016.  

 

 



7. Di kalangan para pensyarah perakaunan, 

seramai sepuluh orang pensyarah telahpun 

berjaya menyelesaikan peperiksaan ACCA 

mereka, manakala empat orang pensyarah-

pensyarah perakaunan KPM Ayer Molek, 

dengan jayanya, menyelesaikan 

peperiksaan CIMA mereka dan kini layak 

diberi gelaran Chartered Global 

Management Accountant (CGMA). Di Hari 

Pendidik MARA, selama dua tahun berturut-

turut (2025 yang lalu dan pada tahun 2026 ini), 

pensyarah-pensyarah perakaunan dari kolej ini 

telah berjaya dinobatkan sebagai penerima 

‘Anugerah Pakar Subjek’.  

 

8. Kecemerlangan para pensyarah perakaunan 

mereka tidak terhenti di situ. Ia diterjemahkan 

pula dengan kejayaan membanggakan para 

pelajar jurusan perakaunan mereka semenjak 

beberapa tahun yang lalu. Dan yang terkini, 



dua orang pelajar ACCA FIA mereka, Saudari 

Putri Qistina binti Rosmadi (Hafizah) dan 

Saudara Muhammad Ikhwan Hafizudin bin 

Abdul Rahim, telah berjaya menerima 

anugerah “ACCA Prize Winner” bagi subjek 

Management Information I, TERBAIK di 

Malaysia dan KEDUA TERBAIK di dunia. 

Syabas dan tahniah saya ucapkan kepada 

seluruh warga KPM Ayer Molek. 

 

9. KPM Ayer Molek sudah semestinya menjadi 

institusi pilihan yang utama di negara kita pada 

masa-masa mendatang ini, khususnya buat 

kaum Bumiputera yang ingin mendalami ilmu di 

bidang perakaunan. Besarlah harapan kami 

agar hadirin hadirat semua untuk berkongsi 

maklumat ini ke seluruh pelosok tanah air, "If 

you want to study Accountancy, KPM Ayer 

Molek is THE place to be!” 

 



Kepada para pelajar sekalian, 

10. Program AYMO x MyPAC ini direka khas 

untuk meningkatkan kesedaran anda tentang 

peluang pendidikan dan pembangunan kerjaya 

yang berteraskan perakaunan yang sangat 

luas di dalam negara kita, khususnya di Kolej 

Profesional MARA Ayer Molek ini.Bidang 

perakaunan profesional amat dinamik dan 

sentiasa dicari oleh industri global. 

 

11. Gunakan platform ini untuk melihat hala 

tuju kerjaya dengan lebih jelas. Dunia hari ini 

menuntut anda bukan sahaja cemerlang dalam 

akademik, malah tangkas menguasai 

kemahiran insaniah dan digital. MARA dan 

MyPAC komited menyediakan ekosistem 

terbaik, namun langkah pertama untuk 

menggapai kecemerlangan itu bermula 

daripada keazaman diri anda sendiri. 

 



Para hadirin yang dihormati, 

12. Sebelum mengakhiri ucapan, sekali lagi 

saya ingin menzahirkan ucapan syabas dan 

tahniah kepada KPM Ayer Molek selaku tuan 

rumah dan seluruh jawatankuasa kerja atas 

penganjuran program yang hebat ini. Kepada 

para penaja, terima kasih sekali lagi. Kepada 

para pelajar, teruskan melangkah dengan 

penuh yakin demi membalas jasa keluarga, 

bangsa, dan negara. 

 
Padi sarat di dalam guni, 
Sedia dibawa ke tengah pekan; 
Kerjasama erat terjalin kini, 
Kecemerlangan ummah, kita terus 
perkasakan. 

 

Dengan lafaz Bismillahirrahmanirrahim, saya 

merasmikan program AYMO x MyPAC: 

Empowering Excellence MARA 2026. 



Wabillahi taufiq wal hidayah, wasalamualaikum 

warahmatullahi wabarakatuh. Terima kasih. 

 
 


